
Visoki  predstavnik  naglasio
ulogu  Rusije  u  promoviranju
“dinamike reformi” u Bosni i
Hercegovini
Međunarodna zajednica u Bosni i Hercegovini je “ujedinjena po
pitanju  zajedničkog  programa,  a  to  je  uspostava  vladavine
prava  s  ciljem  primjene  oštrih  mjera  protiv  kriminala  i
korupcije, privredna reforma s ciljem otvaranja novih radnih
mjesta i stvaranja prosperiteta, te pomoć Bosni i Hercegovini
kako bi postala samoodrživa zemlja, sposobna da zauzme mjesto
koje joj s pravom pripada u Evropskoj uniji,” saopštio je
visoki predstavnik, Paddy Ashdown, ministru vanjskih poslova
Rusije, Igoru Ivanovu, na sastanku koji je danas održan u
Moskvi. Visoki predstavnik je rekao da je Moskva neophodan dio
ovog “zajedničkog projekta” i da je pomoć Rusije od suštinske
važnosti za uspjeh programa reformi u Bosni i Hercegovini.
Visoki predstavnik je rekao ministru vanjskih poslova Ivanovu
da “vrijeme nije na strani Bosne i Hercegovine. Međunarodna
pomoć opada a ne zamjenjuju je strane investicije. Ako ne
ubrzamo  proces  reforme,  Bosna  i  Hercegovina  će  postati
osiromašena i kriminalom zahvaćena zemlja.” Visoki predstavnik
se zahvalio ministru Ivanovu na pozitivnoj diplomatskoj ulozi
Rusije  u  posljednjim  događanjima  u  Bosni  i  Hercegovini,
konstatirajući,  između  ostalog,  konstrukivan  doprinos
ambasadora Alexandera Grischenka za vrijeme nedavnih razgovora
o reformi Vijeća ministara.

Ministar Ivanov je naglasio značaj ekonomske reforme, posebno
kada su u pitanju carine i PDV na državnom nivou. Ministar
Ivanov je potvrdio značaj koji imaju ove reforme i u pogledu
borbe protiv kriminala, te izgradnje efikasnih vlasti. Visoki
predstavnik  i  ministar  Ivanov  su  razgovarali  o  tehničkoj

primjeni i implementaciji ovih reformi, a Vlada Rusije je
ponudila svoju pomoć u tome. 

Visoki predstavnik boravi u Moskvi na poziv ruske Vlade. Nakon
sastanka  sa  ministrom  Ivanovom  koji  je  održan  u  srijedu
popodne, visoki predstavnik se obratio Komisiji za međunarodne
poslove u Dumi.

“Reforme  na  kojima  trenutno  radimo,“  rekao  je  visoki
predstavnik ministru Ivanovu, “kao što je reforma centralne
vlade – Vijeća ministara – i uvođenje jedinstvene carine i
sistema  PDV-a  su  primjeri  promjena  koje  se  mogu  i  moraju
izvršiti,  u  skladu  sa  Daytonskim  mirovnim  sporazumom  i
Ustavom,  kako  bismo  učinili  da  Bosna  i  Hercegovina
profunkcionira.”

Visoki  predstavnik  je  naglasio  da  reforme  moraju  postati
samoodržive:  ”Tek  kada  dinamika  politike  opstrukcija  bude
zamijenjena dinamikom reformi moći ćemo proglasiti našu misiju
završenom,” te je izrazio nadu da će Rusija i dalje imati
aktivnu ulogu u promoviranju ove “dinamike reformi”.

Obraćajući  se  članovima  Dume,  visoki  predstavnik  je
prezentirao  šest  osnovnih  zadataka  OHR-a:  “odlučno
uspostavljanje  vladavine  prava;  osiguranje  da  ekstremni
nacionalisti,  najveći  ratni  zločinci  i  mreže  organiziranog
kriminala ne mogu promijeniti smjer provedbe mira; privredna
reforma; jačanje kapaciteta bh. institucija vlasti, posebno na
državnom  nivou;  uspostava  komande  i  kontrole  nad  oružanim
snagama na državnom nivou i priprema za integriranje u euro-
atlantske  strukture;  te  promoviranje  održivog  povratka
izbjeglica i raseljenih lica.”

Visoki predstavnik je konstatirao da su ruske trupe, koje
služe u Bosni i Hercegovini u sklopu SFOR-a, poslale pozitivan
signal da Moskva ima jasnu i značajnu ulogu u međunarodnim
mirovnim  operacijama.  Rusija,  rekao  je,  je  sastavni  dio
nastojanja “da se Bosna i Hercegovina dovede do faze kada će



biti u stanju nastaviti svoje putovanje, kao i ostale zemlje u
tranziciji u regionu, uz podršku međunarodne zajednice.”


